
Bakarrik, edo zurekin ere bai? 

Ni neure buruarekin, baina agian zurekin ere bai. Horiek dira masturbazioarekin lotuta dauden gozamenak. 

Agurtzane Ormatza
Gure gizartean masturbazioa lau aldagairekin lotzen da: 

Gorputza, batez ere genitalak. 

Plazera, batez ere orgasmikoa. 

Pertsonak, batez ere mutilak. 

Norbanakoa, batez ere bakardadea. 

Baina masturbazioa askoz ere zabalagoa da. Masturbazioaren definizio bat eman beharko banu, hauxe emango nuke: bakoitzak bere gorputzean jorratzen duen sexu jokaera, baina ez duena zertan norberaren gorputzera mugatu behar. Hainbat emozio, sentsazio eta sentimendu sorrarazten ditu, baina bat da garrantzitsuena: plazera. Gu ez gara, gainera, sexu jokaera hori praktikatzen eta estimatzen dugun bakarrak. Tximinoak ere masturbatzen dira, adibidez. 

Gure gorputza azalez babestua dago. Azal horrek zelula hartzaile batzuk dauzka. Krauss Fingerren gorpuskuluak dira horietako batzuk. Zelula hartzaile horiek gai dira plazera zein mina sentiarazteko, gorputzeko edozein tokitan. Nesken klitorian eta mutilen zakilean daude hartzaile gehienak; horrenbestez, lekurik sentiberenenak dira. Baina horrela izan arren, gorputz bakoitza oso desberdina da. Norberak ikasi beharko du zein den bere plazeraren bidea, zeintzuk diren plazera eragiten dioten bazterrak, berbak, usainak, fantasiak... Hain gara desberdinak denak! 

Askotan pentsatzen dugu plazera, orgasmoa lortzea izaten dela masturbazioaren helburu bakarra. Baina badaude bestelako helburuak ere : loak hartzea, lasaitzea, mina kentzea -eszitazio gainezkakoa denean-, gorputza ezagutzea-batez ere gorputzaren lehenengo aldaketa hormonalekin aldatzen doanean- edo gauza berriak ikastea. 

Historiari begirada bat ematen badiogu, ulertuko dugu zergatik dauden horrenbeste uste faltsu eta aurreiritzi masturbazioaren inguruan. Masturbazioa izan da Mendebaldeko historian gehien zigortu den sexu jokaera. Baina zergatik? Bada, beste bi akats historikorengatik: 

Akats teologikoa 

Itun Zaharrean agertutako atal baten interpretazio okerra. Han agertzen zen nola eten zuen Onanek bere anaia zenaren alargunarekin zuen koitoa, eta nola bota zuen semena kanpora. Ez zuen nahi hura haurdun geratzerik. Jokaera horrekin, hebrear legea apurtu zuen. Lege haren arabera, Onanek seme-alabak eman behar zizkion alargunari. 

Hortxe hasi zen masturbazioarekiko lotura. Onanek egindakoak eta masturbazioak ez zuten helburu ugaltzailerik, baina plazera eragiten zuten sexu jokaerak ziren. 

Oraindik ez dakigu Onan masturbatzen zen ala ez, baina, esan bezala, biak lotu zituzten. Handik aurrera, onartutako sexu jokaera bakarra koitoa izan zen. Hala, sexu harremanen helburu bakarra seme-alabak izatea zen. Plazera onartezina zen, eta hori lortzeko sexu jokaerak zigortuta zeuden. 

Akats zientifikoa 

XIX. mende hasieran, Lausanneko ospitale psikiatrikoko gaixo gehienak masturbatu egiten zirela jakin zuen Tissot mediku frantsesak. Tissotek pentsatzen zuen herritar normal gehienak ez zirela masturbatzen. Eta horrela ondorioztatu zuen masturbazioa zela han zeudenen gaixotasunen eragilea. Orain hamarkada gutxi batzuk arte entzun izan da masturbatuz gero gaitz fisiologiko nahiz psikologikoak izan daitezkeela. 

Baina, gaur egun, jakin badakigu masturbazioa bakoitzaren intimitatearen alorra dela. Kultur eta zibilizazio guztietan egiten da. Aski frogatua dago, gainera, ez duela inolako gaitzik sortzen. 

Hori jakinda ere, egun masturbazioari buruz hainbat uste faltsu daude. Gainera, aspaldikoak oraindik desagertu gabe hasi dira berriak sortzen. Lehen ia bekatua edo patologikoa zen masturbatzea, eta orain, berriz, derrigorrezkoa dela esan daiteke. Berriro ere ideologia eta morala, gure desioa kontrolatu nahian. 

Bakoitzak bere eran, bere sasoian, bere martxan, bere nahiari jarraituz eta inolako presiorik gabe egin dezala plazererako bidea. Bidea behin hasita, ez da inoiz amaitzen. Batzuetan ibilbide luzeak dira, besteetan laburrak, lagunarekin edo bera barik, indartsuak edo apalak, gozagarriak edo teknikoak, aspaldikoak edo berriak... beti desberdinak . 

